
Rættarnevndin
Løgtingið

Tinghúsvegi

100 Tórshavn

Rættarnevndin hevur í telduposti, dagfest 3. apríl 2006, sett landsstýrismanninum í innlendismálum ymsar fyrispurningar í sambandi við uppskot til løgtingslóg um fjølmiðlaábyrgd (løgtingsmál nr. 58/2005).

Svarini eru bólkaði eftir evni.

Blaðstjóri/redaktørur

Til fyrispurningarnar um blaðstjórar/redaktørar og ábyrgd teirra, kann Innlendismálaráðið upplýsa, at hetta eru heitini, ið vanliga verða nýtt innan ávikavist blaðheimin og í útvarpi/sjónvarpi. Heitini eru alment kend og hava verið nýtt í langa tíð, og tískil eru bæði varðveitt í lógaruppskotinum. Bæði blaðstjórin og redaktørurin kunnu hava endurgjalds- og revsirættarligu ábyrgdina, og ætlanin við lógaruppskotinum hevur ikki verið, at munur skal verða á ábyrgdini hjá einum blaðstjóra og einum redaktøri, annað enn at munur sjálvsagt er á miðlaháttinum og harvið støðuni, ið ein kann ábyrgdast fyri. 

Grein frá tíðindastovu

Ásetingin í § 10, stk. 6 skal lesast saman við serliga § 10, stk.  4 og 5. Verður greinin almannakunngjørd við navninum á eini tíðindastovu, hevði hon verið at mett sum navnnevnd sbrt. § 10, stk. 4, og bót kundi verið ásett sambært § 10, stk. 5. Tó er valt at lata hesar greinar vera ónavnnevndar sbrt. stk. 6. 

Orsøkin til at lata navnnevnda rithøvundan hava ábyrgdina var upprunaliga at fremja almenna kjakið millum rithøvundar o.a., uttan at blaðstjórin skuldi ábyrgdast fyri alt kjakið. Hesi atlit gera seg als ikki galdandi, tá tað snýr seg um eina tíðindastovu. Tíðindastovur senda telegrammir til fjølmiðlar, sum eru haldarar av tíðindum frá tíðindastovuni. Almannakunngerðingin hevur tí fyrst og fremst áhugan hjá tí einstaka miðlinum, sum er haldari, í mun til tíðindastovuna,  og tað er blaðstjórin ella redaktørurin, sum ger av, um tíðindi verða almannakunngjørd. Tað er tískil rímuligt, at ábyrgdin fyri hesa almannakunngerðing er hjá blaðstjóranum.

Redaktørur á Kringvarpið Føroya

§ 5, stk. 2 ásetir, at tað bert kann vera ein redaktørur, og hetta er grundað á, at tað bert skal verða ein persónur, sum hevur endurgjalds- og revsirættarligu ábyrgdina fyri ónavnnevnd innsløg. 

Útvarp og sjónvarp eru sum miðil serligir á tann hátt, at teir ikki eru varandi, og hyggjarin ella lurtarin kann tískil ikki altíð fáa upplýst, hvør redaktørurin er, um hann ikki hevur sæð ella hoyrt alla sendingina, tí tað ikki verður „standandi”. Fyri borgaran er ein skipan við bert einum redaktøri eisini at taka framm um aðrar.  

Hetta útilokar á ongan hátt, at arbeiðið innanhýsis verður skipað soleiðis, at rætturin at leggja arbeiðið til rættis og avgera innihaldið í tí dagliga verður lagt til ein programleiðara, men redaktørábyrgdin (ábyrgdin fyri ónavnnevndum innsløgum) kann ikki delegerast. 

Rættarnevndin hevur reist spurningin um at staðfesta í fjølmiðlaábyrgdarlógini, at tað eru 2 tíðindadeildir í Kringvarpið Føroya, sum hava evstu redaktionellu ábyrgdina av tíðindaflutninginum. 

Innlendismálaráðið er av teirri fatan, at fjølmiðlaábyrgdarlógin ikki eigur at hava ásetingar um bygnaðin og innihaldið í Kringvarpið Føroya, men at hetta eigur at verða gjørt í serligari lóggávu um Kringvarp Føroya. Hetta er grundað á, at fjølmiðlaábyrgdarlógin er ein almenn lóggáva, ið er ætlað at hava ásetingar av almennum týdningi fyri allar fjølmiðlar, og ikki serligar ásetingar um einstakar fjølmiðlar.

Innlendismálaráðið er eisini av teirri fatan, at uppskotið til fjølmiðlaábyrgdarlóg ikki forðar fyri, at arbeiðið á Kringvarpið Føroya er skipað í tvær av hvørji aðrari óheftari tíðindadeild, og at rætturin at leggja arbeiðið til rættis og avgera innihaldið í tí dagliga verður lagt til ein programleiðara, men sum áður nevnt eigur redaktørábyrgdin (ábyrgdin fyri ónavnnevndum innsløgum) ikki at leggjast út, eisini tí at ábyrgdargrundarlagið er objektivt.

Framtíðarbygnaður

Rættarnevndin hevur sett spurningin, um uppskotið í nóg góðan mun hevur tikið hædd fyri møguligum framtíðarbygnaði á fjølmiðlaøkinum. 

Uppskotið til fjølmiðlaábyrgdarlóg er ætlað sum ein lóg av almennum slag til fjølmiðlar, eisini fyri at tryggja, at hon – í øllum føri í høvuðsheitum – kann vera galdandi í mong ár. Hetta ger seg eisini galdandi fyri blaðstjóra- og redaktørheitið.

Fjølmiðlanevndin

Vanligt er, at tað er landsstýrismaðurin, ið setir eina nevnd sum hesa. 

Upprunaliga var uppskotið líkt tí danska, men semja var í landsstýrinum um, at nevndin heldur skuldi skipað seg sjálva fyri eisini at geva hinum umboðunum í nevndini møguleika fyri at fáa formannin. 

Viðvíkjandi einstøku limunum skal Innlendismálaráðið upplýsa, at orsøkin til, at sorinskrivarin ikki tilnevnir limin, er, at hesin ikki er føddur formaður. Vanligt er at nýta sorinskrivaran ella annan, hann tilnevnir sum formann í nevnd, sum eru dómstólslíknandi, og hugsandi er, at endamálið fánar, um hesin limur ikki er føddur formaður. 

Av tí at arbeiðið í eini tílíkari nevnd er fevnt av heimildunum hjá Løgtingsins umboðsmanni, er neyðugt at tryggja, at arbeiðið hjá nevndini løgfrøðiliga er í lagi, og hetta er orsøkin til, at landsstýrismaðurin tilnevnir ein lim, ið skal vera løgfrøðingur. 

Viðvíkjandi tilmæli frá redaktiónunum hevur hugsanin verið, at júst hesin partur eigur at verða umboðaður í eini fjølmiðlanevnd. Hóast tað er skilligt, at tað kann verða trupult fyri júst henda bólkin at finna ein lim at umboða seg, hevur landsstýrismaðurin onki veruligt alternativ til uppskotið, sum tað er lagt fram, tí leiðslan á redaktiónunum er ikki formliga skipað. Onki ávíst felag er at tilnevna ein lim umboðandi áhugamálini hjá leiðsluni. Um ávísir fjølmiðlar vóru tiknir framum at tilnevna henda limin, hevði endamálið við at lata henda partin av fjølmiðlunum tilnevna ein lim, fánað, tí hon so bert hevði umboðað ein ávísan part av leiðslunum – hvørja ferð. Tann loysnin kann tískil ikki viðmælast.   

Jacob Vestergaard

landsstýrismaður

                                                                                                                             /Rúni Joensen

